
TÍÐINDI SÍÐA 6

Heystið 
setir dám 
á tiltøk

ÍTRÓTTUR SÍÐA 7

So er 
liðugt 
hesaferð

Tað var stórur spenningur um valið 
í Svøríki í gjár. Trupult er at síggja, 
hvør hevur vunnið, og hvør hevur 
tapt.

Javnaðarflokkurin gekk ikki so 
nógv aftur, sum spátt varð. Flokk­
urin misti 2,8 prosentstig av atvkøð­
unum. Borgarligi kappingarneytin, 
Moderaterna, gekk heldur meira 
aftur, 3,5 prosentstig, men varðveitti 
støðuna sum næststørsti flokkur.

Størstu framgongdina høvdu tey 
víðgongdu í Svøríkisdemokratunum, 
sum gingu 4,7 prosent fram.

Í Svøríki eru tey von við blokkpol­
itikk, har annaðhvørt tey reyðu við 
Javnaðarflokkinu á odda ráða, ella 
tey bláu við Moderaterna á odda sita 

á valdinum. Søguliga er svenski Javn­
aðarflokkurin tann sterkasti í øllum 
heiminum. Flokkurin hevur verið 
størsti flokkur í Svørki í fleiri enn 
100 ár, og sitið við valdið meginpartin 
av tíðini og hevur verið upp á 53.8 
prosentum av atkvøðunum, tá hann 
var størstur í 1940..

Nú er flokkurin ikki nógv størri 
enn hinir javnaðarflokkarnir í Norð­
anlondum – men hóast greitt er, 
at tey reyðu ikki hava meirilutan í 
svenska ríkisdegnum, og tí vænta 
fleiri, at Stefan Løfvén, forsætisráð­
harri, má leggja frá sær.

Trupulleikin eru tó Sverigesdem­
okratarnir. Eingin vil samstarva 
við tey, og verða teir 63 tingsessir 

drignir frá, so hevur reyði vongur í 
ríkisdegnum ein tingsess fleiri enn 
blái vongur. 

Spurningurin er so, um Sverig­
esdemokratarnir, saman við bláa 
veingi, fara at fella reyð-grønu 
stjórnina hjá Stefan Løfvén.

Í øllum førum eru politisku við­
urskitfini í Svøríki rættiliga ógreið. 
Javnaðarflokkurin hevur sæð gongd­
ina, og hevur tí í valstríðnum mælt 
til, at blokkpolitikkurin verður upp­
loystur, og at flokkar tvørtur um 
miðjuna í svenskum politikki kasta 
saman soleiðis, at Sverigesdem­
okratarnir verða hildnir uttanfyri.

Tað er integratiónspolitikkurin, 
sum skilir Sverigesdemokratarnar 

frá hinum flokkunum í svenskum 
politikki. Flokkurin, sum var ein 
marginalur flokkur, er nú so stórur, 
at hann longu hevur forkomið blokk­
politikkinum. Tað er einki, sum bend­
ir á, at nakar av blokkunum aftur í 
bræði megnar at vinna meiriluta 
í ríkisdegnum. Tí má onkur bíta í 
grasið og annaðhvørt samstarva 
við Sverigesdemokratarnar, ella má 
blokkpolitikkur skrottast og flokkar 
kasta saman tvørtur um miðjuna.

ÓSEMJA UM ÚTLENDINGAR

Tummas 
Jóhan í 
Djóna­
stovu,

formaður í Huxa

Nógv kjak hevur verið sein­
astu dagarnar um bústaðar­
trupulleikan í Føroyum, og 
ein loysn til trupulleikan er 
– sambært fleiri, sum hava 
verið frammi, umframt kom­
andi uppskotinum hjá Sonju 
Jógvansdóttir – at kommun­
urnar skulu fáa heimild at 
byggja leiguíbúðir.

Trupulleikin er øgiliga 
stórur, og fleiri standa og 
mangla bústað.

Higartil hevur einasta 
svarið til trupulleikan frá 
almennu Føroyum verið Bú­
staðir. Tó so hevur Bústaðir 
fleiri ferðir víst á, at tey 
megna ikki sjálv at loysa 
henda stóra mangulin av 
bústøðum.

Nógv hava eisini funnist 
at teimum privatu, tí tey 
ikki taka størri lut í at loysa 
henda trupulleikan. Men 
tað er eyðsæð, at tá ið tann 

almenni byggjarin er í nógv 
betri kappingarstøðu enn 
tann privati, so loysir tað seg 
øgiliga illa hjá teimum priv­
atu at koma við í leikin.

Eitt nú hevur stjórin á 
fyritøkuni MARK víst á, at 
hansara fyritøka má keypa 
grundstykkir fyri fleiri milli­
ónir, meðan Bústaðir fær tað 
sama og meir fyri 1 kr.

Sonja Jógvansdóttir vísir 
á, at kommunurnar hava bið­
ið um møguleikan at byggja 
leiguíbúðir. Jú, gaman í, 

summar kommunur hava 
tosað um tað, men eitt annað 
ynski er frá Tórshavnar 
kommunu, og møguliga øðr­
um kommunum við, at fáa 
heimild at geva privatum 
somu treytir sum Bústøðum.

Tað almenna noyðist ikki 
at gera alt í Føroyum. Loysn­
in, ella ein byrjan til loysnina, 
kann vera so einføld sum at 
geva privatum og almennum 
feløgum líkarætt.

Kann líkarættur 
vera svarið?

Onkur má geva seg 
í svenskum politikki

– Eitt nú hevur stjórin á fyritøkuni MARK víst á, at hansara 
fyritøka má keypa grundstykkir fyri fleiri milliónir, meðan 
Bústaðir fær tað sama og meir fyri 1 kr.

Tað líður somikið væl við 
at spreingja í undirsjóv­
artunlinum, at nú eru teir 
komnir undir land á eyst­
ara arminum av Skálafjørð­
inum eisini. Harumframt 
hava teir nú eisini sprongt 
seg suður um Raktanga.

Í seinastu viku sprongdu 
teir 145 metrar tilsamans. Nú 
eru 6.921 metrar av teimum 
11.250 metrunum sprongdir. 
Tað eru altso góðir fýra kilo­
metrar eftir at spreingja til 
hol er ígjøgnum í allar ættir.

Frá rundkoyringini til 
Rókina sprongdu teir 27 
metrar. Her eru nú í alt 
sprongdir 875 metrar. Har 

eru teir sum sagt komnir 
undir land. Nú verður snarað 
norðureftir og sprongt norð­
ur móti munnanum við Rók­
ina. 

Frá rundkoyringini móti 
Hvítanesi vórðu 44 metrar 
sprongdir í síðstu viku. Har 
eru íalt sprongdir 1.055 metr­
ar. Her eru teir nú komnir 
suður um Raktanga.

Av Hvítanesi og norður­
eftir sprongdu teir 74 metrar 
í síðstu viku. Har eru í alt 
sprongdir 3.366 metrar frá 
Streymoyarlandinum og er 
tunnilin nú beint eystan fyri 
Kaldbaksnes.

Eru komin undir 
land á Toftum

